ОСНОВНЫЕ ТЕКСТЫ СЛУЖБЫ И ПЕСНОПЕНИЯ ДЛЯ ОБЩЕНАРОДНОГО ПЕНИЯ 
Неде́ля 20-я по Пятидесятнице, глас 3. Пророка Осии, преподобномученика Андрея Критского
ВСЕНОЩНОЕ БДЕНИЕ
Диакон: Востаните
Преосвященнейший Владыко, благослови
Иерей: Слава Святей, и Единосущней, и Животворящей, и Нераздельней Троице всегда, ныне и присно, и во веки веков.
Аминь.
Клир в алтаре: 
Приидите, поклонимся Цареви нашему Богу. 
Приидите, поклонимся и припадем Христу Цареви нашему Богу. 
Приидите, поклонимся и припадем Самому Христу, Цареви и Богу нашему. 
Приидите, поклонимся и припадем Ему.

103 ПСАЛОМ:
Благослови, душе моя, Господа. / 					Благословен еси, Господи.
Господи, Боже мой, возвеличился еси зело. / 			Благословен еси, Господи.
Во исповедание и в велелепоту / облеклся еси. 			Благословен еси, Господи. 
Одеяйся светом, яко ризою,/ 						Дивна дела Твоя, Господи.
простираяй небо, яко кожу./						Дивна дела Твоя, Господи.
Покрыва́яй вода́ми превы́спренняя Своя́,/				Дивна дела Твоя, Господи.
Сотворил есть луну во времена, солнце позна запад свой. /	Дивна дела Твоя, Господи.
Бу́ди сла́ва Госпо́дня во ве́ки /						Дивна дела Твоя, Господи.
Яко возвеличишася дела Твоя, Господи, 
вся премудростию сотворил еси, сотворил еси / 		Слава Ти, Господи, сотворившему вся.
Слава и ныне:
Аллилуиа, аллилуиа, аллилуиа, Слава Тебе, Боже (трижды)

Великая ектения

1 АНТИФОН:
БЛАЖЕ́Н МУЖ, и́же не и́де на сове́т нечести́вых. 	Аллилу́иа, Аллилу́иа, Аллилу́иа.
Я́ко весть Госпо́дь путь пра́ведных, и путь нечести́вых поги́бнет. 	Аллилу́иа (трижды)
Рабо́тайте Го́сподеви со стра́хом и ра́дуйтеся Ему́ с тре́петом. 	Аллилу́иа (трижды)
Блаже́ни вси наде́ющиися Нань. 						Аллилу́иа (трижды)
Воскресни́, Го́споди, спаси́ мя, Бо́же мой. 				Аллилу́иа (трижды)
Госпо́дне есть спасе́ние, и на лю́дех Твои́х благослове́ние Твое́. 	Аллилу́иа (трижды)
Слава, И ныне: Аллилу́иа (трижды)
Аллилу́иа, Аллилу́иа, Аллилу́иа. Cла́ва Тебе́ Бо́же (трижды)

Малая ектения
ГО́СПОДИ, ВОЗЗВА́Х К ТЕБЕ́, услы́ши мя./ Услы́ши мя, Го́споди. 
Го́споди, воззва́х к Тебе́, услы́ши мя:/ вонми́ гла́су моле́ния моего́,/ внегда́ воззва́ти ми к Тебе́.// Услы́ши мя, Го́споди.
Да испра́вится моли́тва моя́,/ я́ко кади́ло пред Тобо́ю,/ воздея́ние руку́ мое́ю/ – же́ртва вече́рняя.// Услы́ши мя, Го́споди.
Изведи́ из темни́цы ду́шу мою́,// испове́датися и́мени Твоему́. 	[СТИХИРЫ ВОСКРЕСНЫЕ, ГЛАС 3]:
Твои́м Кресто́м, Христе́ Спа́се,/ сме́рти держа́ва разруши́ся,/ и диа́воля пре́лесть упраздни́ся,/ род же челове́ческий, ве́рою спаса́емый,// песнь Тебе́ всегда́ прино́сит.
Мене́ ждут пра́ведницы,// до́ндеже возда́си мне.
Просвети́шася вся́ческая/ Воскресе́нием Твои́м, Го́споди,/ и рай па́ки отве́рзеся,/ вся же тварь восхваля́ющи Тя,// песнь Тебе́ всегда́ прино́сит.
Из глубины́ воззва́х к Тебе́, Го́споди,// Го́споди, услы́ши глас мой.
Сла́влю Отца́ и Сы́на си́лу,/ и Свята́го Ду́ха пою́ власть,/ неразде́льное, несозда́нное Божество́,/ Тро́ицу Единосу́щную,// ца́рствующую в век ве́ка.
Да бу́дут у́ши Твои́// вне́млюще гла́су моле́ния моего́.
Кресту́ Твоему́ честно́му покланя́емся, Христе́,/ и Воскресе́ние Твое́ пое́м и сла́вим.// Ра́ною бо Твое́ю мы вси исцеле́хом. 
Глас 1: А́ще беззако́ния на́зриши, Го́споди, Го́споди, кто постои́т?// Я́ко у Тебе́ очище́ние е́сть. 
[СТИХИ́РЫ.ПР. ОСИИ]:
ДУ́Х СВЯТЫ́Й, ОТ ОТЦА́ ИСХОДЯ́ЩИЙ,/ ТВОИ́М ЯЗЫ́КОМ ОПРЕДЕЛИ́,/ ХРИСТО́ВО ХОТЯ́ЩЕЕ В ПОСЛЕ́ДНЯЯ ЛЕ́ТА ПРИШЕ́СТВИЕ БЫ́ТИ, НА ОБНОВЛЕ́НИЕ ТВА́РИ./ И НЫ́НЕ СБЫТИЕ́ ВИ́ДЯЩЕ ПРОРЕЧЕ́ННЫХ,// ТВОЮ́, ПРОРО́ЧЕ, ПА́МЯТЬ ПОЧИТА́ЕМ.
И́мене ра́ди Твоего́ потерпе́х Тя, Го́споди, потерпе́ душа́ моя́ в сло́во Твое́,// упова́ душа́ моя́ на Го́спода.
ВО́ЛЕЮ БЛУДЯ́ЩЕЕ ПРЕ́ЖДЕ, ОТ ТЕБЕ́, ЧЕЛОВЕКОЛЮ́БЧЕ,/ ЕСТЕСТВО́ НА́ШЕ ОБРУЧИ́В,/ ОСКВЕРНЕ́НИЯ ИЗБА́ВИЛ ЕСИ́ СИЕ́,/ ТЕБЕ́ САМОМУ́ СОЕДИНЕ́НИЕМ/ СОВОКУПИ́В ПА́ЧЕ УМА́ НЕРАЗЛУ́ЧНО./ И СЕГО́ О́БРАЗ ПРОРО́К ТВО́Й БЫ́В,// ПРЕ́ЖДЕ БЛУДНИ́ЦЫ ЦЕЛОМУ́ДРЕННО ВВОЖДА́ШЕ.
От стра́жи у́тренния до но́щи, от стра́жи у́тренния,// да уповае́т Изра́иль на Го́спода.
ПРОРО́ЧЕ БОГОГЛАГО́ЛИВЕ,/ ТВОЯ́ ГЛАГО́ЛАНИЯ НЫ́НЕ ВИ́ДЯ/ ИСПО́ЛНЕНЫ БЛАГОДА́ТИЮ,/ И ПРЕДСТОЯ́ БО́ГУ ВСЕ́Х,// О ВСЕ́Х МОЛИ́СЯ,/ СОВЕРША́ЮЩИХ ВЕ́РОЮ ПА́МЯТЬ ТВОЮ́,/ СИ́М ИСПРОША́Я ГРЕХО́В ПРОЩЕ́НИЕ,// И МИ́Р И ВЕ́ЛИЮ МИ́ЛОСТЬ.
Глас 4: Я́ко у Го́спода ми́лость, и мно́гое у Него́ избавле́ние,// и Той изба́вит Изра́иля от всех беззако́ний eго́ [СТИХИ́РЫ ПРМЧ. АНДРЕЯ]:
Прилепи́вся от ю́ности Го́споду, блаже́нне, / да́же до конца́ тече́ние соверши́л еси́: / Кресто́м бо вооружи́вся, / ру́це на ра́ло возложи́л еси́ за́поведей Госпо́дних, / я́коже е́сть пи́сано. / Его́же моли́, от тли́ и бе́д изба́витися, // ве́рою творя́щим всечестну́ю па́мять твою́.
Хвали́те Го́спода вси язы́цы,// похвали́те Его́ вси лю́дие. 
КА́МЕНЬ ИНЫ́Й ПРЕЧЕ́СТЕН БЫ́Л ЕСИ́ ВЕ́РОЮ,/ НЕ ПРИЕ́МЬ КРУШЕ́НИЯ:/ И́БО БИЕ́МЬ И НА ЗЕМЛИ́ ВАЛЯ́ЯСЯ,/ ВЕ́РЫ, СЛА́ВНЕ, УГЛА́ДИЛ ЕСИ́ ПУ́ТЬ,/ БЛАГОНАСТУ́ПЕН ПОЛОЖИ́В:/ И ВОЗРАЗИ́Л ЕСИ́ МНЕ́НИЯ, О́ТЧЕ, КОНСТАНТИ́НОВУ ЗЛУ́Ю СЛА́ВУ,// Я́КОЖЕ ГНИЛО́Е ОСНОВА́НИЕ.
Я́ко утверди́ся ми́лость Его́ на нас,// и и́стина Госпо́дня пребыва́ет во век.
АПО́СТОЛОВ ДОГМА́ТЫ ВОСПИТА́Н, БЛАЖЕ́ННЕ, / И ОТЦЕ́В БОЖЕ́СТВЕННЫХ УЧЕ́НЬМИ, / ВОПЛО́ЩШАГОСЯ ПОЧЕСТВОВА́Л ЕСИ́ БО́ГА ЗРИ́МОЕ, / В ЗНА́МЕНИИХ СВЯЩЕ́ННЫХ И ЧЕСТНЫ́Х ИЗОБРАЖЕ́НИИХ: / ТЕ́МЖЕ, СЛА́ВНЕ, ЗА СИЯ́ ПОСТРАДА́В, / БЛАГОЧЕ́СТИЯ ПОКАЗА́ЛСЯ ЕСИ́ УЧИ́ТЕЛЬ, // И МУ́ЧЕНИКОВ УДОБРЕ́НИЕ.
Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в. Ами́нь. [ДОГМАТИК, ГЛАС 3]:
Ка́ко не диви́мся/ Богому́жному Рождеству́ Твоему́, Пречестна́я?/ Искуше́ния бо му́жескаго не прие́мши, Всенепоро́чная,/ родила́ бо еси́ без Отца́ Сы́на пло́тию./ Пре́жде век от Отца́ рожде́ннаго без ма́тере,/ ника́коже претерпе́вшаго измене́ния,/ или́ смеше́ния, или́ разделе́ния,/ но обою́ существу́ сво́йство це́ло сохра́ншаго./ Те́мже, Ма́ти Де́во Влады́чице,/ Того́ моли́ спасти́ся душа́м,// правосла́вно Богоро́дицу испове́дающих Тя.
СВЕ́ТЕ ТИ́ХИЙ святы́я сла́вы Безсме́ртнаго Отца́ Небе́снаго, Свята́го, Блаже́ннаго, Иису́се Христе́! Прише́дше на за́пад со́лнца, ви́девше свет вече́рний, пое́м Отца́, Сы́на и Свята́го Ду́ха, Бо́га. Досто́ин еси́ во вся времена́ пет бы́ти гла́сы преподо́бными, Сы́не Бо́жий, живо́т дая́й; те́мже мир Тя сла́вит.
ПРОКИМЕН, ГЛАС 6: 	ГОСПО́ДЬ ВОЦАРИ́СЯ, / В ЛЕ́ПОТУ ОБЛЕЧЕ́СЯ.
Стихи:	Облече́ся Госпо́дь в си́лу, и препоя́сася / И́бо утверди́ вселе́нную, я́же не подви́жится / До́му Твоему́ подоба́ет святы́ня, Го́споди, в долготу́ дний.
Сугубая ектения
СПОДО́БИ, ГО́СПОДИ, В ВЕ́ЧЕР СЕЙ БЕЗ ГРЕХА́ СОХРАНИ́ТИСЯ НАМ. БЛАГОСЛОВЕ́Н ЕСИ́, ГО́СПОДИ, БО́ЖЕ ОТЕ́Ц НА́ШИХ, И ХВА́ЛЬНО И ПРОСЛА́ВЛЕНО И́МЯ ТВОЕ́ ВО ВЕ́КИ. АМИ́НЬ.
БУ́ДИ, ГО́СПОДИ, МИ́ЛОСТЬ ТВОЯ́ НА НАС, Я́КОЖЕ УПОВА́ХОМ НА ТЯ. БЛАГОСЛОВЕ́Н ЕСИ́, ГО́СПОДИ, НАУЧИ́ МЯ ОПРАВДА́НИЕМ ТВОИ́М. БЛАГОСЛОВЕ́Н ЕСИ́, ВЛАДЫ́КО, ВРАЗУМИ́ МЯ ОПРАВДА́НИЕМ ТВОИ́М. БЛАГОСЛОВЕ́Н ЕСИ́, СВЯТЫ́Й, ПРОСВЕТИ́ МЯ ОПРАВДА́НИИ ТВОИ́МИ.
ГО́СПОДИ, МИ́ЛОСТЬ ТВОЯ́ ВО ВЕК, ДЕЛ РУКУ́ ТВОЕ́Ю НЕ ПРЕ́ЗРИ. ТЕБЕ́ ПОДОБА́ЕТ ХВАЛА́, ТЕБЕ́ ПОДОБА́ЕТ ПЕ́НИЕ, ТЕБЕ́ СЛА́ВА ПОДОБА́ЕТ. ОТЦУ́ И СЫ́НУ И СВЯТО́МУ ДУ́ХУ, НЫ́НЕ И ПРИ́СНО И ВО ВЕ́КИ ВЕКО́В. АМИ́НЬ.

Просительная ектения
Иерей: Мир всем.
И духови Твоему
Диакон: Главы наша Господеви приклоним.
Тебе, Господи.
Священник тайно читает молитву главопреклонения.

СТИХИРЫ на стиховне [воскресные]:
Глас 3: СТРА́СТИЮ ТВОЕ́Ю, ХРИСТЕ́ / омрачи́вый со́лнце/ и све́том Твоего́ Воскресе́ния,/ просвети́вый вся́ческая,// приими́ на́шу вече́рнюю песнь, Человеколю́бче.
Госпо́дь воцари́ся,/ в ле́поту облече́ся.
Живоприе́мное Твое́ воста́ние, Го́споди,/ вселе́нную всю просвети́,/ и Твое́ созда́ние истле́вшее призва́./ Те́мже кля́твы Ада́мовы изме́ншеся, вопие́м:// Всеси́льне Го́споди, сла́ва Тебе́.
И́бо утверди́ вселе́нную,/ я́же не подви́жется.
Бог сый неизме́нен,/ пло́тию стражда́ измени́лся еси́,/ Его́же тварь не терпя́щи ви́сяща зре́ти,/ стра́хом прекланя́шеся,/ и стеня́щи пое́т Твое́ долготерпе́ние:/ соше́д же во ад, тридне́вен воскре́сл еси́,// жизнь да́руя ми́рови, и ве́лию ми́лость.
До́му Твоему́ подоба́ет святы́ня,/ Го́споди, в долготу́ дний.
Да род наш от сме́рти, Христе́, изба́виши,/ смерть претепе́л еси́:/ и тридне́вен из ме́ртвых воскре́с,/ с Собо́ю воскреси́л еси́,/ и́же Тя Бо́га позна́вших:/ и мир просвети́л еси́.// Го́споди, сла́ва Тебе́.
Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в. Ами́нь. 	[БОГОРО́ДИЧЕН ВОСКРЕ́СНЫЙ, ГЛАС  3]:
БЕЗ СЕ́МЕНЕ ОТ БОЖЕ́СТВЕННАГО ДУ́ХА, / ВО́ЛЕЮ ЖЕ О́ТЧЕЮ ЗАЧАЛА́ ЕСИ́ СЫ́НА БО́ЖИЯ, / ОТ ѺТЦА́ БЕЗ МА́ТЕРЕ ПРЕ́ЖДЕ ВЕК СУ́ЩА, / НАС ЖЕ РА́ДИ, ИЗ ТЕБЕ́ БЕЗ ОТЦА́ БЫ́ВША, ПЛО́ТИЮ РОДИЛА́ ЕСИ́, / И МЛАДЕ́НЦА МЛЕКО́М ПИТА́ЛА ЕСИ́. / ТЕ́МЖЕ НЕ ПРЕСТА́Й МОЛИ́ТИ, // ИЗБА́ВИТИСЯ ОТ БЕД ДУША́М НА́ШИМ.
НЫ́НЕ ОТПУЩА́ЕШИ РАБА́ ТВОЕГО́, ВЛАДЫ́КО,/ ПО ГЛАГО́ЛУ ТВОЕМУ́, С МИ́РОМ;/ Я́КО ВИ́ДЕСТА О́ЧИ МОИ́ СПАСЕ́НИЕ ТВОЕ́,/ Е́ЖЕ ЕСИ́ УГОТО́ВАЛ ПРЕД ЛИЦЕ́М ВСЕХ ЛЮДЕ́Й,/ СВЕТ ВО ОТКРОВЕ́НИЕ ЯЗЫ́КОВ,// И СЛА́ВУ ЛЮДЕ́Й ТВОИ́Х ИЗРА́ИЛЯ.
БОГОРО́ДИЦЕ ДЕ́ВО, РА́ДУЙСЯ,/ Благода́тная Мари́е, Госпо́дь с Тобо́ю:/ благослове́на Ты в жена́х/ и благослове́н Плод чре́ва Твоего́,// яко Спа́са родила́ еси душ на́ших. (трижды)
БУ́ДИ И́МЯ ГОСПО́ДНЕ БЛАГОСЛОВЕ́НО ОТ НЫ́НЕ И ДО ВЕ́КА. (Трижды)
Псало́м 33:
Благословлю́ Го́спода на вся́кое вре́мя,/ вы́ну хвала́ Его́ во усте́х мои́х. / О Го́споде похва́лится душа́ моя́,/ да услы́шат кро́тцыи, и возвеселя́тся. / Возвели́чите Го́спода со мно́ю,/ и вознесе́м И́мя Его́ вку́пе. / Взыска́х Го́спода, и услы́ша мя,/ и от все́х скорбе́й мои́х изба́ви мя. / Приступи́те к Нему́, и просвети́теся,/ и ли́ца ва́ша не постыдя́тся. / Сей ни́щий воззва́, и Госпо́дь услы́ша и,/ и от все́х скорбе́й его́ спасе́ и. / Ополчи́тся а́нгел Госпо́день о́крест боя́щихся Его́,/ и изба́вит их. / Вкуси́те и ви́дите, я́ко благ Госпо́дь:/ блаже́н муж, и́же упова́ет Нань. / Бо́йтеся Го́спода, вси́ святи́и Его́,/ я́ко несть лише́ния боя́щимся Его́. / Бога́тии обнища́ша и взалка́ша:/ взыска́ющии же Го́спода// не лиша́тся вся́каго бла́га.
КОНЕЦ ВЕЧЕРНИ. НАЧАЛО УТРЕНИ
(выключается свет, читается шестопсалмие: 3, 37, 62, 87, 102, 142 псалмы)
БОГ ГОСПОДЬ, И ЯВИСЯ НАМ, БЛАГОСЛОВЕН ГРЯДЫЙ ВО ИМЯ ГОСПОДНЕ
Тропарь воскресный, глас 3:
Да веселя́тся небе́сная,/ да ра́дуются земна́я;/ я́ко сотвори́ держа́ву мы́шцею Свое́ю Госпо́дь,/ попра́ сме́ртию смерть,/ пе́рвенец ме́ртвых бысть;/ из чре́ва а́дова изба́ви нас,// и подаде́ ми́рови ве́лию ми́лость. (Дважды)
Тропа́рь преподобномученика Андрея Критского, глас 4:
По́стнически предподвиза́вся на горе́,/ у́мная врагов ополчения всеору́жием Креста погуби́л еси, всеблаженне./ Паки же ко страдальчеству/ мужески обле́клся еси,/ убив Копрони́ма мече́м веры;/ и обои́х ра́ди венча́лся еси от Бога,/ преподобномучениче Андрее, приснопамятне.
Богоро́дичен воскре́сный, глас 4 (по гласу Славы):
       Е́же от ве́ка утае́нное,/ и А́нгелом несве́домое та́инство,/ Тобо́ю, Богоро́дице, су́щим на земли́ яви́ся Бог,/ в несли́тном соедине́нии воплоща́емь,/ и Крест во́лею нас ра́ди восприи́м,/ И́мже воскреси́в первозда́ннаго,// спасе́ от сме́рти ду́шы на́ша.
…Далее читаются кафизмы…
(по уставу положено читать 2 кафизмы, но в разных храмах в зависимости от традиции, 
чтение псалтири может быть сокращено до нескольких псалмов или вовсе пропущено)
По 1‑м стихословии, седальны воскресны, глас 3:
Христо́с от ме́ртвых воста́, нача́ток усо́пших: / перворожде́н тва́ри, и Соде́тель всех бы́вших, / истле́вшее естество́ ро́да на́шего в Себе́ Само́м обнови́. / Не ктому́ сме́рте облада́еши: / и́бо всех Влады́ка держа́ву твою́ разруши́.
Стих: Воскресни́ Го́споди Бо́же мой, да вознесе́тся рука́ Твоя́, / не забу́ди убо́гих Твои́х до конца́.
Пло́тию сме́рти вкуси́в, Го́споди, / го́ресть сме́рти пресе́кл еси́ воста́нием Твои́м, / и челове́ка на ню укрепи́л еси́, / пе́рвыя кля́твы одоле́ние призыва́я: / Защи́тниче жи́зни на́шея, Го́споди, сла́ва Тебе́.
Слава, и ныне, Богородичен: Красоте́ де́вства Твоего́, и пресве́тлой чистоте́ Твое́й, / Гаврии́л удиви́вся, вопия́ше Ти, Богоро́дице: / ку́ю Ти похвалу́ принесу́ досто́йную; / что же возимену́ю Тя; недоумева́ю и ужаса́юся. / Те́мже я́ко повеле́н бых, вопию́ Ти: / ра́дуйся, Благода́тная.
Тропари «по непорочных», глас 5:
Благослове́н еси́, Го́споди,/ научи́ мя оправда́нием Твои́м.
Ангельски́й собо́р удиви́ся, / зря́ Тебе́ в ме́ртвых вмени́вшася, / сме́ртную же, Спа́се, кре́пость разори́ша, / и с Собо́ю Ада́ма воздви́гша, // и от ада вся свобождша.	
Благослове́н еси́, Го́споди,/ научи́ мя оправда́нием Твои́м.
Почто́ мира с ми́лостивными слеза́ми, / о учени́цы растворя́ете? / Блиста́яйся во гро́бе а́нгел / мvроно́сицам веща́ше: / ви́дите вы гро́б и уразуме́йте, // Спас бо воскре́се от гро́ба.
Благослове́н еси́, Го́споди,/ научи́ мя оправда́нием Твои́м.
Зело́ ра́но мироно́сицы теча́ху / ко гро́бу Твоему́ рыда́ющия, / но предста́ к ним а́нгел, и рече́: / рыда́ния вре́мя преста́, не пла́чите, // воскресе́ние же апо́столом рцы́те.
Благослове́н еси́, Го́споди,/ научи́ мя оправда́нием Твои́м.
Мироно́сицы жены́, с ми́ры прише́дша / ко гро́бу Твоему́, Спа́се, рыда́ху, / а́нгел же к ним рече́, глаго́ля: / что с ме́ртвыми Жива́го помышля́ете? // Я́ко Бог бо воскре́се от гро́ба.
СЛАВА: Поклони́мся Отцу́,/ и Его́ Сы́нови, и Свято́му Ду́ху,/ Святе́й Тро́ице во еди́ном существе́, с Серафи́мы зову́ще:/ Свят, Свят, Свят еси́, Го́споди.
И НЫНЕ: Жизнода́вца ро́ждши,/ греха́, Де́во, Ада́ма изба́вила еси́,/ ра́дость же Е́ве в печа́ли ме́сто подала́ еси́;/ па́дшия же от жи́зни/ к сей напра́ви,// из Тебе́ воплоти́выйся Бог и Челове́к.
Малая ектения
Ипакои гласа:
Удивля́я виде́нием, / ороша́я глаго́лании, / блиста́яйся А́нгел мироно́сицам глаго́лаше: / что жива́го и́щете во гро́бе; / воста́ истощи́вый гро́бы. / Тли Премени́теля разуме́йте Непреме́ннаго. / Рцы́те Бо́гови: коль стра́шна дела́ Твоя́, / я́ко род спасл еси́ челове́ческий!

Степенна, глас 3 (поется только ОДИН антифон)
Антифон 1:
Плен Сио́нь Ты изъя́л еси́ от Вавило́на: / и мене́ от страсте́й к животу́ привлецы́, Сло́ве.
В юг се́ющии слеза́ми Боже́ственными, / жнут кла́сы ра́достию присноживо́тия.
СЛАВА И НЫНЕ:   Свято́му Ду́ху вся́кое благода́рие, / я́коже Отцу́ и Сы́ну сооблиста́ет, / в Не́мже вся живу́т и дви́жутся. овати подоба́ет, / освяща́ти, подвиза́ти тварь: / Бог бо есть, Единосу́щен Отцу́ и Сло́ву.

Антифон 2:
А́ще не Госпо́дь сози́ждет дом доброде́телей, всу́е тружда́емся: / ду́шу же покрыва́ющу, никто́же наш разори́т град.
Плода́ чре́вна Ду́хом сынотворе́ное / Тебе́, Христу́, я́коже и Отцу́, святи́и всегда́ суть.
СЛАВА И НЫНЕ:  Святы́м Ду́хом прозри́тся вся́кая святы́ня, прему́дрость: / осуществу́ет бо вся́кую тварь: Тому́ послу́жим: / Бог бо, я́ко Отцу́ же и Сло́ву.

Антифон 3:
Боя́щиися Го́спода блаже́ни, в пути́ ходя́ще за́поведей: / снедя́т бо живо́тное всепло́дие.
О́крест трапе́зы Твоея́ возвесели́ся, / зря Твоя́, Пастыренача́льниче, исча́дия, нося́ща ве́тви благоде́лания.
СЛАВА И НЫНЕ:  Святы́м Ду́хом вся́кое бога́тство сла́вы, / от Него́же благода́ть, и живо́т вся́кой тва́ри: / со Отце́м бо воспева́емь есть, и с Сло́вом.
ПРОКИМЕН, гл.3: РЦЫ́ТЕ ВО ЯЗЫ́ЦЕХ, Я́КО ГОСПО́ДЬ ВОЦАРИ́СЯ,/ И́БО ИСПРА́ВИ ВСЕЛЕ́ННУЮ, Я́ЖЕ НЕ ПОДВИ́ЖИТСЯ.
Стих: Воспо́йте Го́сподеви песнь но́ву, воспо́йте Го́сподеви вся земля́.

Прокимен иной: Вся́кое дыха́ние / да хва́лит Го́спода.
Стих: Хвали́те Бо́га во святы́х Его́, хвали́те Его́ в утверже́нии си́лы Его́.
ЕВАНГЕЛИЕ ОТ ИОАННА (9-Е, ГЛ. 20:19–31) — перевод на русский язык
В тот первый день недели вечером, когда двери дома, где собирались ученики Его, были заперты из опасения от Иудеев, пришел Иисус, и стал посреди, и говорит им: мир вам! Сказав это, Он показал им руки и ноги и ребра Свои. Ученики обрадовались, увидев Господа. Иисус же сказал им вторично: мир вам! как послал Меня Отец, так и Я посылаю вас. Сказав это, дунул, и говорит им: примите Духа Святого. Кому простите грехи, тому простятся; на ком оставите, на том останутся. Фома же, один из двенадцати, называемый Близнец, не был тут с ними, когда приходил Иисус. Другие ученики сказали ему: мы видели Господа. Но он сказал им: если не увижу на руках Его ран от гвоздей, и не вложу перста моего в раны от гвоздей, и не вложу руки моей в ребра Его, не поверю. После восьми дней опять были в доме ученики Его, и Фома с ними. Пришел Иисус, когда двери были заперты, стал посреди них и сказал: мир вам! Потом говорит Фоме: подай перст твой сюда и посмотри руки Мои; подай руку твою и вложи в ребра Мои; и не будь неверующим, но верующим. Фома сказал Ему в ответ: Господь мой и Бог мой! Иисус говорит ему: ты поверил, потому что увидел Меня; блаженны невидевшие и уверовавшие. Много сотворил Иисус пред учениками Своими и других чудес, о которых не писано в книге сей. Это же написано, дабы вы уверовали, что Иисус есть Христос, Сын Божий, и, веруя, имели жизнь во имя Его.
ВОСКРЕСЕ́НИЕ ХРИСТО́ВО ВИ́ДЕВШЕ,/ ПОКЛОНИ́МСЯ СВЯТО́МУ ГО́СПОДУ ИИСУ́СУ,/ ЕДИ́НОМУ БЕЗГРЕ́ШНОМУ,/ КРЕСТУ́ ТВОЕМУ́ ПОКЛАНЯ́ЕМСЯ, ХРИСТЕ́,/ И СВЯТО́Е ВОСКРЕСЕ́НИЕ ТВОЕ́ ПОЕ́М И СЛА́ВИМ:/ ТЫ БО ЕСИ́ БОГ НАШ,/ РА́ЗВЕ ТЕБЕ́ ИНО́ГО НЕ ЗНА́ЕМ,/ И́МЯ ТВОЕ́ ИМЕНУ́ЕМ./ ПРИИДИ́ТЕ ВСИ ВЕ́РНИИ,/ ПОКЛОНИ́МСЯ СВЯТО́МУ ХРИСТО́ВУ ВОСКРЕСЕ́НИЮ:/ СЕ БО ПРИИ́ДЕ КРЕСТО́М РА́ДОСТЬ ВСЕМУ́ МИ́РУ./ ВСЕГДА́ БЛАГОСЛОВЯ́ЩЕ ГО́СПОДА,/ ПОЕ́М ВОСКРЕСЕ́НИЕ ЕГО́:/ РАСПЯ́ТИЕ БО ПРЕТЕРПЕ́В,// СМЕ́РТИЮ СМЕРТЬ РАЗРУШИ́.
СЛАВА: МОЛИ́ТВАМИ АПО́СТОЛОВ,/ МИ́ЛОСТИВЕ, ОЧИ́СТИ// МНО́ЖЕСТВО СОГРЕШЕ́НИЙ НА́ШИХ. 
И НЫНЕ: МОЛИ́ТВАМИ БОГОРО́ДИЦЫ,/ МИ́ЛОСТИВЕ, ОЧИ́СТИ// МНО́ЖЕСТВО СОГРЕШЕ́НИЙ НА́ШИХ. 
ПОМИ́ЛУЙ МЯ, БО́ЖЕ,/ ПО ВЕЛИ́ЦЕЙ МИ́ЛОСТИ ТВОЕ́Й,/ И ПО МНО́ЖЕСТВУ ЩЕДРО́Т ТВОИ́Х// ОЧИ́СТИ БЕЗЗАКО́НИЕ МОЕ́.
ВОСКРЕ́С ИИСУ́С ОТ ГРО́БА,/ Я́КОЖЕ ПРОРЕЧЕ́,/ ДАДЕ́ НАМ ЖИВО́Т ВЕ́ЧНЫЙ// И ВЕ́ЛИЮ МИ́ЛОСТЬ.
Канон праздника:
Во время помазания прихожан елеем читаются каноны Воскресения, Богородице, пророку Осии и преподобномученику Андрею Критскому, в которых раскрывается смысл и красота празднуемых сегодня Церковью событий. Полный текст читаемых канонов, а также электронные версии этих листков публикуются перед каждой службой на сайте:  HTTP://STDIMITRY.RU/TEXT , а также доступны к просмотру через QR-КОД, расположенный при входе в храм.
Из каждого канона читается только один тропарь.
Песнь 1 
Ирмос:  Во́ды дре́вле/ ма́нием Боже́ственным/ во еди́но со́нмище совокупи́вый/ и раздели́вый мо́ре Изра́ильтеским лю́дем,/ Сей Бог наш/ препросла́влен есть.// Тому́ Еди́ному пои́м, я́ко просла́вися.
Припев: Слава Господи, святому Воскресению Твоему. 			Канон воскресный:
И́же зе́млю осуди́в,/ престу́пльшему по́том изнести́ плода́ те́рние,/ от те́рния вене́ц из руки́ законопресту́пныя,/ Сей Бог наш, пло́тски прие́мый,// кля́тву разруши́л есть, я́ко просла́вися.
Победи́тель и Одоле́тель сме́рти,/ и́же сме́рти убоя́вся, яви́ся:/ стра́стную бо плоть одушевле́нную прие́м,/ Сей Бог наш, и бра́вся с мучи́телем,// вся совоскреси́, я́ко просла́вися.
Припев: Пресвятая Богородице, спаси нас						Канон Богородице:
Коле́но приклоня́ет вся́ко естество́ небе́сных, Де́во, / вопло́щшемуся из Тебе́, / со земны́ми же достоле́пно преиспо́дняя, я́ко просла́вися.
О примире́ний Я́же в Тебе́! / Благи́х бо незави́стно Пода́тель, / я́ко Бог Ду́ха Боже́ственнаго пода́вый нам, / плоть от Тебе́, Отрокови́це, прия́т, я́ко просла́вися.
Припев: Святый пророче Божий Осиие, моли Бога о нас		Канон пророку Осии:
ЯКО БОГОГЛАГОЛЬНИК ВОИСТИННУ, ЯКО ПРОРОК, ОСИ́Е,/ ЖИЗНОДА́ТЕЛЮ ПРЕДСТОЯ́, ПРИЛЕЖНО МОЛИСЯ/ ИЗБАВИТИ ИСКУШЕНИЙ ВЕРНО ВОСХВАЛЯЮЩИЯ ТЯ.

ТВОЕЯ ДУШИ́ ВИ́ДИТЕЛЬНОЕ ОЧИ́СТИВ ОТ СКВЕРН,/ СПОДОБИЛСЯ ЕСИ ПРОЗИРА́ТИ СВЕ́ТЛО БУДУЩАЯ/ И ПРЕДГЛАГО́ЛАТИ НЕЛО́ЖНО, СЛАВНЕ, СБЫВА́ЮЩАЯСЯ.

ПРОЗРЕ́НИЯ ИСТОЧНИК МУДРОСТЬ БОЖИЯ/ БОГОВЕЩА́ННАГО ОСИ́Ю ПРОРОЧЕСТВА ПОКАЗА́ РЕКУ́ НЕОСКУ́ДНУ,/ КИПЯ́ЩУ БОЖЕСТВЕННАЯ УЧЕНИЯ.
Припев: Святый преподобномучениче Андрее, моли Бога о нас.Канон прмч Андрею Критскому:
МУ́ЖЕСКИ СТРА́СТИ ПЛОТСКИ́Я, ОТЧЕ, ПОРАБО́ТИВ,/ ПО́МЫСЛОМ МУЖЕСТВА ЯКО ТЕЗОИМЕНИТ,/ МУЧИТЕЛЕЙ СУРОВСТВО́ ПОРА́ТОВАЛ ЕСИ/ И ЗАКО́ННО ПОСТРАДАЛ ЕСИ./ ТЕМ ТЯ СОГЛАСНО, ВЕРОЮ СОШЕ́ДШЕСЯ, УБЛАЖАЕМ.

МЫСЛЕННО, ЯКО УГЛЬ, РАЗЖЕ́ГСЯ ТЕПЛОТО́Ю БОЖЕСТВЕННАГО ДУХА,/ ЛЕД СТРАСТЕ́Й РАСТА́ИЛ ЕСИ,/ ПОТОКИ ЖЕ КРОВНЫМИ ОГНЬ ПОГАСИЛ ЕСИ ЗЛОЧЕСТИЯ ЧУ́ЖДИЙ,/ ВЕЛИЧА́ЙШЕ АНДРЕЕ, ИСПОВЕ́ДНИЧЕ БОГОБЛАЖЕННЕ.

СВЯЗА́ВСЯ ЛЮБОВИЮ ХРИСТА, ОТЧЕ,/ ОТ ЮНОСТИ КРЕСТ ТВОЙ ВОСПРИИ́М, РАДУЯСЯ,/ ТОМУ ПОСЛЕДОВАЛ ЕСИ,/ ОТРЕ́КСЯ СЕБЕ САМО́ГО ПОСТНИЧЕСТВОМ, И ИСПОВЕ́ДАНИЕМ,/ И СОВЕРШЕННЕЙШИМ СТРАДА́НИЕМ.
Катавасия: Отве́рзу уста́ моя́,/ и напо́лнятся Ду́ха,/ и сло́во отры́гну Цари́це Ма́тери,/ и явлю́ся, све́тло торжеству́я,// и воспою́, ра́дуяся, Тоя́ чудеса́.

Песнь 3
Ирмос:   И́же от несу́щих вся Приведы́й,/ Сло́вом созида́емая,/ соверша́емая Ду́хом,/ Вседержи́телю Вы́шний,// в любви́ Твое́й утверди́ мене́.
Припев: Слава Господи, святому Воскресению Твоему. 			Канон воскресный:
Кресто́м Твои́м постыде́ся нечести́вый, / соде́ла бо я́му, ю́же ископа́, впаде́: / смире́нных же вознесе́ся, Христе́, рог, / во Твое́м воскресе́нии.
Благоче́стия пропове́дание язы́ком, / я́ко вода́ покры́ моря́, Человеколю́бче: / воскре́с бо от гро́ба, Тро́ический откры́л еси́ свет.
Припев: Пресвятая Богородице, спаси нас						Канон Богородице:
Жезл из ко́рене Иессе́ова, проро́чески прозя́бши Де́ва, / цвет Тя, Христе́, возсия́ нам: / Свят еси́, Го́споди.
Да Боже́ственному прича́стию земноро́дныя соде́лаеши, / от Де́вы плоть на́шу Ты, обнища́л еси́, прие́м: / Свят еси́, Го́споди.
Припев: Святый пророче Божий Осиие, моли Бога о нас		Канон пророку Осии:
УЧЕНИЕМ БОГОЛЕПНЫМ НАУЧЕ́Н БОЖИЯ ИЗЪЯВЛЕ́НИЯ,/ ЯЗЫ́КОВ ЗВАНИЕ ЯВЕ ПРОВОЗГЛАСИ́Л ЕСИ, ПРОРОЧЕ,/ ДУХОМ СВЯТЫМ ВООБРАЖАЕМЬ.

БУДУЩАЯ ПРЕДЗРЕ́ТИ ЯКО НАСТОЯЩАЯ, БОГОМУДРЕ, СПОДО́БИЛСЯ ЕСИ,/ ИУДЕЙСКОЕ Я́СНО ОТПАДЕ́НИЕ ВОЗВЕЩАЯ/ И ЗАКОННЫХ ПОТРЕБЛЕ́НИЕ.

ИЗБАВИТИСЯ ИЗРАИЛЮ НЕ БРА́НИЮ, НИ ЛУ́КОМ, НИ ВСЕОРУ́ЖИЕМ,/ НО В ГОСПОДЕ БОЗЕ ВСЕДЕРЖИТЕЛИ ПРОРЕ́КЛ ЕСИ,/ ВОПЛОЩЕНИЕ СЛОВА ЗНА́МЕНУЯ НАМ.
Припев: Святый преподобномучениче Андрее, моли Бога о нас.Канон прмч Андрею Критскому:
УТВЕРДИ́В РАЗУМА ТВОЕГО СТОПЫ, ОТЧЕ,/ НА КАМЕНИ ЛЮБВЕ ХРИСТОВЫ,/ ОТНЮ́Д ДОХНОВЕ́НИИ НЕ ПОКОЛЕБА́ЛСЯ ЕСИ ПРОТИВНЫМИ,/ ВОПИЯ ТВОРЦУ ТВОЕМУ:/ ТЫ ЕСИ БОГ НАШ,/ И НЕСТЬ ПРАВЕДЕН, ПАЧЕ ТЕБЕ, ГОСПОДИ.

ИСЦЕЛЕНИЯ И ПРЕ́ЖДЕ КОНЦА И ПО КОНЦЕ ИСТОЧА́Я,/ ПОМОЩЕСТВУ́ЕШИ СУЩИМ В НЕ́МОЩЕХ И ДУХИ НЕЧИСТЫЯ ОТГО́НИШИ, АНДРЕЕ ПРЕПОДОБНЕ,/ ВОПИЯ СОЗДАТЕЛЮ ТВОЕМУ:/ ТЫ ЕСИ БОГ НАШ,/ И НЕСТЬ ПРАВЕДЕН, ПАЧЕ ТЕБЕ, ГОСПОДИ.

ПО́СТНИЧЕСТВА СЛЕЗАМИ ОМОВЕ́Н,/ КРОВИЮ МУЧЕНИЧЕСКОЮ УДОБРИ́ЛСЯ ЕСИ,/ И ВЕСЬ КРАСНЕ́ЙШ ПОКАЗАВСЯ, ВОСТЕ́КЛ ЕСИ К ЖЕЛАЕМОМУ, ВОПИЯ:/ ТЫ ЕСИ БОГ НАШ,/ И НЕСТЬ ПРАВЕДЕН, ПАЧЕ ТЕБЕ, ГОСПОДИ.
Катавасия: Твоя́ песносло́вцы, Богоро́дице,/ Живы́й и Незави́стный Исто́чниче,/ лик себе́ совоку́пльшия, духо́вно утверди́,/ в Боже́ственней Твое́й сла́ве// венце́в сла́вы сподо́би. 

Малая ектения

Кондак прмч Андрею, глас 3:  Празднует днесь Ца́рствующий град/ праздник пресветлый светоносный Твоея памяти,/ всякий призывая град и страну;/ радуется бо, яко имея сокровище ве́лие,/ многострадальное твое тело,/ Андрее му́чениче, Православия светильниче.
Ин кондак: Мужества тезоимени́тому благодарение,/ яко благочестия тайноглаго́льнику,/ похвальная воззовем от любве тебе, Богоблаженне,/ но, яко имея дерзновение ко Господу,/ от всяких лютых ны спаси, да поем:/ радуйся, отче приснопамятне.
Икос: Ангел и́стины от Кри́та явился еси, обличи́в злоче́стия, отче,/ и с Богословным гласом, ра́нима тя зря, всемудре,/ ужасаюся стра́сти, зовя и вопия ти сицева́я:/ радуйся, Божий крепкий оружниче;/ радуйся, Господень верный угодниче;/ радуйся, хульных врагов сопротивобо́рниче;/ радуйся, злоглаго́ливых человеков обузда́ние;/ радуйся, яко пострадал еси за образ Христов;/ радуйся, яко восхласти́л еси сла́сти плотски́я;/ радуйся, яко поще́нием начала тьмы победи́л еси;/ радуйся, яко страданием Копрони́му сопроти́вился еси;/ радуйся, источниче чудес приснотеку́щий;/ радуйся, землю уясни́вый страданьми твоими;/ радуйся, верных жилище, отче;/ радуйся, наш предстателю и изба́вителю;/ радуйся, отче приснопамятне.
седален Пророку Осии, глас 8:  Чи́сто сердце от страсте́й, пророче, стяжа́в,/ яко и́стинно орга́н был еси сли́чный Духа,/ от Него богатно, му́дре, просвещаемь,/ и будущих всех знание прии́м./ Тем, соше́дшеся, святую твою память верно совершаем, Спаса славяще,/ Оси́е приснопамятне:/ моли Христа Бога грехов оставление пода́ти/ чтущим любовию святую память твою.
Слава, седален прмч Андрею, глас 4: В посте дивнаго и страда́нии восхвалим вернии по долгу,/ яко благочестия проповедника и побо́рника крепкаго;/ сей бо без страха гноеиме́нному противля́яся,/ чествова́тися пропове́да Христову о́бразу,/ яко постников всех удобре́ние/ и мучеников мужества подо́бие.
И ныне, Богородичен: Иже на Престоле Херувимстем Седя́й/ и в не́дрех Отчих водворя́яся,/ яко на Престоле святем седи́т Своем, Владычице, в недрех Твоих;/ воплощся бо Бог вои́стинну, воцари́ся над всеми язы́ки,/ и разумно ныне поим Ему;/ егоже умоли спасти́ся рабо́м Твоим.
Песнь 4
Ирмос:  Положи́л еси́ к нам тве́рдую любо́вь, Го́споди,/ Единоро́днаго бо Твоего́ Сы́на за ны на смерть дал еси́./ Те́мже Ти зове́м, благодаря́ще:// сла́ва си́ле Твое́й, Го́споди.
Припев: Слава Господи, святому Воскресению Твоему. 			Канон воскресный:
Я́звы, Христе́, и ра́ны ми́лостивно подъя́л еси́, / доса́ду по лани́тома ударе́ний терпя́, и долготерпели́вне оплева́ния нося́, / и́миже соде́лал еси́ мне Спасе́ние: / сла́ва си́ле Твое́й, Го́споди.
Те́лом сме́ртным, Животе́, сме́рти причасти́лся еси́, / стра́сти ра́ди ни́щих, и воздыха́ния убо́гих Твои́х, / и растли́в тле́ющаго, Препросла́вленне, / всех совоскреси́л еси́, я́ко просла́вися.
Припев: Пресвятая Богородице, спаси нас						Канон Богородице:
И́же поста́вивый го́ры, Влады́ко, ме́рилом Боже́ственнаго ра́зума, / отсече́н еси́ от Де́вы Ка́мень, кроме́ рук: / си́ле Твое́й сла́ва, Человеколю́бче.
Неду́гующее исцели́л еси́ на́ше естество́, Влады́ко, / скоре́йшую из Де́вы сию́ соедини́в цельбу́, / Твое́ Пречи́стое, Сло́ве, Божество́.
Часть моя́ еси, Го́споди, и насле́дие жела́нное, / соедини́вый мя из Де́вы, Сло́ве, Ипоста́си Твое́й, / пло́тию быв ипоста́сь.
Припев: Святый пророче Божий Осиие, моли Бога о нас		Канон пророку Осии:
ОСИ́Е, БОГОВИ́ДНЕЙШЕЕ О́КО ЦЕРКОВНОЕ,/ БЕД ИЗБАВИ ХВА́ЛЯЩИЯ ТЯ.

СВЕТЛЕ́ЙШЕЕ И ТВЕРДЕ́ЙШЕЕ ДУХА ПРИЯ́ТЕЛИЩЕ,/ МОЛИСЯ СПАСТИ ВОСПЕВАЮЩИЯ ТЯ.

СУДИИ́ ТЫ ВСЕХ ПРЕДСТОЯ, ЯКО БОЖЕ́СТВЕН ПРОРОК,/ СТРАСТЕ́Й МЯ ИЗБАВИ МОЛИТВАМИ ТВОИМИ.
Припев: Святый преподобномучениче Андрее, моли Бога о нас.Канон прмч Андрею Критскому:
ПОСЛУШЛИ́В БЫВ ХРИСТОВЫХ ЗА́ПОВЕДЕЙ,/ ТОГО ПОДОБИЮ, ОТЧЕ,/ ЧЕ́СТНО ПОКЛОНЯ́ЛСЯ ЕСИ./ ТЕМ ПРЕБЕЗЗАКО́ННЫЙ ТЯ МНОГООБРА́ЗНЫМИ РАНАМИ УМЕРТВИ.

МИРОДОХНОВЕ́Н ДОБРОДЕТЕЛЕЙ БЛАГОВО́НИЕМ БЫВ,/ ВО ГРО́БЕ ЛЕЖА БЛАГОВО́НСТВИШИ ЛИ́ЦА ПРИЗЫВАЮЩИХ ТЯ/ НЕСОМНЕ́ННЫМ СЕРДЦЕМ, ОТЧЕ ПРЕПОДОБНЕ.

НЕДУ́ГОВАВША МАМО́НА ВСЕЗЛЕ́ЙШАГО, ПРЕПОДОБНЕ,/ ОКАЯ́ННО Е́РЕСИЮ, СО ДЕРЗНОВЕНИЕМ ОБЛИЧИ́Л ЕСИ,/ ПОБОРНИК БЫВ ПРАВОСЛАВНЫХ, АНДРЕЕ ДОСТОЧУ́ДНЕ.
Катавасия: Седя́й в Сла́ве/ на Престо́ле Божества́/ во о́блаце ле́гце,/ прии́ди Иису́с Пребоже́ственный,/ Нетле́нною Дла́нию/ и спасе́ зову́щия:// сла́ва, Христе́, си́ле Твое́й.
Песнь 5
Ирмос:  К Тебе́ у́треннюю, всех Творцу́,/ преиму́щему всяк ум ми́рови,/ зане́ свет повеле́ния Твоя́,// в ни́хже наста́ви мя.
Припев: Слава Господи, святому Воскресению Твоему. 			Канон воскресный:
Судии́ непра́ведному, / евре́йскою за́вистию пре́дан быв, Всеви́дче, / и всей пра́ведне судя́й земли́, / Ада́ма дре́вняго изба́вил еси́ осужде́ния.
Твой мир це́рквам Твои́м, Христе́, / непобеди́мою си́лою Креста́ Твоего́, / из ме́ртвых воскресы́й, пода́ждь, и спаси́ ду́ши на́ша.
Припев: Пресвятая Богородице, спаси нас						Канон Богородице:
Сло́во Бо́жие Сын Твой, Де́во, / Соде́тель Ада́ма первозда́ннаго, / не созда́ние, а́ще и плоть одушевле́ну / Себе́ из Тебе́ созда́л есть.
Ра́вен Отцу́ Сын Твой, Де́во, / Сло́во Бо́жие, Ипоста́сь соверше́нна во двою́ естеству́, / Иису́с Госпо́дь, Бог соверше́н и Челове́к.
Припев: Святый пророче Божий Осиие, моли Бога о нас		Канон пророку Осии:
МИ́ЛОСТИВНО ДВИ́ЖИМ,/ НАУЧИ́Л ЕСИ НАС БОЖИЮ ДОЛГОТЕРПЕНИЮ,/ БЛАГОУТРОБИЮ ЖЕ И БЛАГОСТИ, ЕЮЖЕ ВСЯ ЩАДИ́Т,/ ПРОРОЧЕ БОГОГЛАГО́ЛИВЕ.

УМЕРТВИ́В СМЕРТЬ, ВОСТА ХРИСТОС,/ ЯКОЖЕ МУДРОЕ ТВОЕ ПРОРЕЧЕ́НИЕ, БОГОГЛА́СЕ, ПРОВОЗВЕСТИ,/ И ЖИЗНЬ СУЩИМ ВО АДЕ ДУША́М ДАРОВА.

ОТ ГЛУБИНЫ МЯ ГРЕХОВНЫЯ, ПРОРО́ЧЕ ОСИ́Е,/ ТВОИМИ МОЛИТВАМИ ИСХИ́ТИ,/ ДЕРЗНОВЕНИЕ БЕЗЗАЗО́РНОЕ КО ХРИСТУ ИМЕЯ,/ БОГОМУДРЕ ПРЕБОГА́ТЕ.
Припев: Святый преподобномучениче Андрее, моли Бога о нас.Канон прмч Андрею Критскому:
ОМРАЧЕ́НИЕ ВОЗНЕНАВИ́ДЕВ, ОТЧЕ, ГРЕХА,/ ВЕСЬ БЛИСТА́НИЕМ БЕЗСТРАСТИЯ СВЕТ ЯВИ́ЛСЯ ЕСИ,/ И ПРОСВЕЩАЕШИ ВЕРНЫЯ,/ ПРИХОДЯЩИЯ БОЖЕСТВЕННОМУ ТВОЕМУ ГРОБУ,/ ЦЕЛЕ́НИЙ ЗАРЯМИ, БОЖИЕЮ БЛАГОДАТИЮ.

ВЕСЬ БОЖИЕ ПРИЯ́ТЕЛИЩЕ ЯВИЛСЯ ЕСИ,/ ДО́БРЕ ПОЖИВ И ДОБЛЕМУ́ДРЕННО ПОСТРАДА́В, ОТЧЕ;/ И НЫНЕ, ВО ГРОБЕ ЛЕЖА́, ПРЕБЫВАВШИ ЦЕЛ, БЛАЖЕННЕ, И НЕРАЗРУШИМЬ,/ ВСЕХ ВЕРНЫХ РАЗРЕША́Я СТРА́СТИ.

ЮНОШЕСКИ ДО́БЛЕСТВОВАВ, ВСЕБЛАЖЕННЕ,/ НА ДЕМОНЫ И НА ЧЕЛОВЕКИ ЕРЕТИ́ЧЕСТВУЮЩИЯ,/ ВЕ́ЧНУЮЩАГО СПОДОБИЛСЯ ЕСИ БЛАГОСЛА́ВИЯ/ И ВЕНЦЕ́В, АНДРЕЕ ПРЕПОДОБНЕ;/ ТЕМ ВЕРНИИ ТЯ ПРИСНО УБЛАЖАЕМ.
Катавасия:  Ужасо́шася вся́ческая/ о Боже́ственней сла́ве Твое́й:/ Ты бо, Неискусобра́чная Де́во,/ име́ла еси́ во утро́бе над все́ми Бо́га/ и родила́ еси́ Безле́тнаго Сы́на,/ всем воспева́ющим Тя// мир подава́ющая.
Песнь 6
Ирмос:  Бе́здна после́дняя грехо́в обы́де мя,/ и исчеза́ет дух мой;/ но простры́й, Влады́ко, высо́кую Твою́ мы́шцу,// я́ко Петра́, мя, Упра́вителю, спаси́.
Припев: Слава Господи, святому Воскресению Твоему. 			Канон воскресный:
Бе́здна ми́лости и щедро́т обы́де мя, / благоутро́бным сни́тием Твои́м: / вопло́щься бо, Влады́ко, / и быв в ра́бии зра́це, обожи́л еси́, с Собо́ю сопросла́вив.
Умерщвле́ние подъя́т умертви́тель, / умерщвле́наго оживле́нно ви́дя: / Твоего́ воскресе́ния си́и суть, Христе́, о́бразы, / и стра́сти Твоея́ пречи́стыя победи́тельная.
Припев: Пресвятая Богородице, спаси нас						Канон Богородице:
Вообража́ется е́же по нам, от Нетле́нныя Де́вы, / И́же о́бразом неразлу́чный, о́бразом быв и ве́щию, / не прело́жся Божество́м Челове́к.
Бе́здны грехо́в, и бу́ри страсте́й, Пречи́стая, изба́ви мя: / еси́ бо приста́нище, и бе́здна чуде́с, / ве́рою притека́ющим к Тебе́.
Припев: Святый пророче Божий Осиие, моли Бога о нас		Канон пророку Осии:
ПРОВОЗГЛАША́Я БУДУЩАЯ, ОСИ́Е ВСЕБЛАЖЕННЕ,/ ЕЖЕ К ЧЕЛОВЕКОМ СЛОВА ВОЗВЕСТИ́Л ЕСИ СОШЕ́СТВИЕ.

УМЕРЩВЛЕ́ННЫЯ ГРЕХАМИ ЖИЗНЬ БЕЗСМЕРТНАЯ/ ОТ АДОВЫХ ПРЕДЕ́Л, ЯКОЖЕ ПРОРЕКЛ ЕСИ, ВОЗВЕДЕ.

ЗАКОННЫХ ОТЪЯ́ТИЕ, ИУДЕЕВ ОТПАДЕ́НИЕ/ И ЯЗЫ́КОВ ВВЕДЕ́НИЕ, ПРОРОЧЕ, ЯВИЛ ЕСИ.
Припев: Святый преподобномучениче Андрее, моли Бога о нас.Канон прмч Андрею Критскому:
В ТЕМНИ́ЦУ ТЯ БЕЗЗАКОННЫЙ ВВЕ́РЖЕ,/ ВЛАДЫКОЮ, АНДРЕЕ, СОХРАНЯ́ЕМА/ И ТОГО СОБЛЮДАЮЩА НЕПРЕМЕННО БОЖЕСТВЕННОЕ ХОТЕ́НИЕ.

РАСТЕРЗА́ЕМО ТЕЛО НЕБРЕ́ГЛ ЕСИ/ И РАЗДРОБЛЯ́ЕМО РАНАМИ, БЛАЖЕННЕ;/ НО ЯКОЖЕ ИНО́МУ СТРА́ЖДУЩУ ТЕРПЕЛ ЕСИ,/ БОЖЕСТВЕННО УКРЕПЛЯЕМЬ.

ЯКО МНОГОЦЕННОЕ БОГАТСТВО КРЫ́ЕМОЕ, ОТЧЕ, ЯВЛЯ́ЕШИСЯ,/ ПРЕДЛЕЖА ЛИЦО́М БЛАГОЧЕСТИ́ВЫХ,/ И ЧУДЕСЫ ВСЯ ОБОГАЩАЕШИ, ПОЧИТАЮЩИЯ ТЯ.
Катавасия: Боже́ственное сие́ и всечестно́е/ соверша́юще пра́зднество,/ Богому́дрии, Богома́тере,/ прииди́те, рука́ми воспле́щим,// от Нея́ ро́ждшагося Бо́га сла́вим.

Малая ектения

Кондак воскресный, глас 3: Воскре́сл еси́ днесь из гро́ба, Ще́дре,/ и нас возве́л еси́ от врат сме́ртных;/ днесь Ада́м лику́ет, и ра́дуется Е́ва,/ вку́пе же и проро́цы с патриа́рхи воспева́ют непреста́нно// Боже́ственную держа́ву вла́сти Твоея́.
Икос: Не́бо и земля́ днесь да ликовству́ют, / и Христа́ Бо́га единому́дренно да воспева́ют, / я́ко у́зники от гробо́в воскреси́. / Сра́дуется вся тварь, / принося́щи досто́йныя пе́сни Созда́телю всех, / и Изба́вителю на́шему: / я́ко челове́ки из а́да днесь, я́ко Жизнода́тель, совозве́д, / на небеса́ совозвыша́ет, / и низлага́ет вра́жия возноше́ния, / и врата́ а́дова сокруша́ет / Боже́ственною держа́вою вла́сти Своея́.
Песнь 7
Ирмос:   Я́коже дре́вле / благочести́выя три о́троки ороси́л еси́ / в пла́мени халде́йстем, / све́тлым Божества́ огне́м / и нас озари́, / благослове́н еси́, взыва́ющия, / Бо́же оте́ц на́ших.
Припев: Слава Господи, святому Воскресению Твоему. 			Канон воскресный:
Раздра́ся церко́вная све́тлая катапета́сма, в распя́тии Соде́теля, / сокрове́нную в Писа́нии явля́ющи ве́рным и́стину, / благослове́н еси́, зову́щим, Бо́же оте́ц на́ших.
Прободе́нным Твои́м ре́бром, / ка́плями Богото́чныя Животворя́щия Кро́ве, Христе́, / смотри́тельно ка́плющия на зе́млю, / су́щих от земли́ возсозда́л еси́, / благослове́н еси́, зову́щих, Бо́же оте́ц на́ших.
Припев: Пресвятая Богородице, спаси нас						Канон Богородице:
И́же сла́вы Госпо́дь, и держа́й го́рния си́лы, / И́же со Отце́м седя́й, де́вственныма рука́ма носи́мь: / благослове́н еси́, Го́споди, Бо́же оте́ц на́ших.
Я́ра смерть, но сию́ Тебе́ бесе́довавшую погуби́л еси́, / от Де́вы Богоипоста́сная плоть быв: / благослове́н еси́, Го́споди, Бо́же оте́ц на́ших.
Припев: Святый пророче Божий Осиие, моли Бога о нас		Канон пророку Осии:
ПАЧЕ ЕСТЕСТВА ПРОСВЕЩЕ́НИЕМ, ОСИ́Е,/ УМ ПРОСВЕТИ́В ТВОЙ, БУ́ДУЩИХ, БЛАЖЕННЕ,/ ЗНАНИЕМ ОБОГАТИ́ЛСЯ ЕСИ,/ ВЛАДЫЦЕ ЗОВЫЙ:/ БЛАГОСЛОВЕН ЕСИ, БОЖЕ ОТЕЦ НАШИХ.

ТЫ В РУКАХ ПРОРОКОВ УПОДО́БИВСЯ,/ УМНОЖИЛ ЕСИ, БЕЗСМЕРТНЕ, ВИДЕ́НИЯ, СПАСЕ,/ РАЗЛИЧНО ОБРАЗУ́ЕМЬ,/ ТЕБЕ ВЕРНО ВОПИЮЩИМ:/ БЛАГОСЛОВЕН ЕСИ, БОЖЕ ОТЕЦ НАШИХ.

ИЗРАИЛЕВ ТЫ ИСТОЧНИК, СПАСЕНИЯ ПРОЛИВА́ЮЩИЙ ВО́ДЫ,/ РЕКУ МИРНУЮ – ХРИСТА ПРОПОВЕ́ДАЯ, ОСИЕ,/ ЕМУЖЕ ВОПИЕМ:/ БЛАГОСЛОВЕН ЕСИ, БОЖЕ ОТЕЦ НАШИХ.
Припев: Святый преподобномучениче Андрее, моли Бога о нас.Канон прмч Андрею Критскому:
ВОЗВЫШАЕМАЯ ВОЛНЕ́НИЯ ЛУКА́ВСТВИЯ/ ТВОЕГО УМА НЕ ПОКОЛЕБА́ША, АНДРЕЕ СЛАВНЕ,/ НА КА́МЕНИ ЗНАНИЯ ХРИСТОВА СТОЯ́ЩА./ ТЕМ НЕБУ́РНОЕ ПРИСТА́НИЩЕ Я́ВЕ ОБУРЕВА́ЕМЫМ БЫЛ ЕСИ.

БУ́ИМИ ВЗЫСКА́НЬМИ ЛУКАВОМУ́ДРЫЙ, УМОМ ОМРАЧА́ЕМЫЙ, УКРА́СТИ ОКУША́ТИСЯ ТЯ,/ БОГОСЛОВИЯ СВЕТЛОСТЬМИ УДОБРЯ́ЕМА,/ НО ЯВИ́СЯ СМЕХА ДОСТО́ИН, МУДРЕ,/ ИСПО́ЛНИВСЯ СТУДА ДЕРЗНОВЕНИЕМ ТВОИМ.

УМ ТВОЙ МАНОВЕ́НЬМИ БОЖЕСТВЕННЕЙШИМИ УКРАШАЕМЬ, АНДРЕЕ ДОСТОЧУ́ДНЕ,/ ЗВЕЗДА ВСЕСВЕТЛАЯ ВСЕМ ПОКАЗА́СЯ,/ ЧУДЕСЫ КОЕГО́ЖДО ВЕРНЫЯ ПРОСВЕЩАЯ, ХВА́ЛЯЩИЯ ТЯ.
Катавасия: Не послужи́ша тва́ри Богому́дрии/ па́че Созда́вшаго,/ но, о́гненное преще́ние му́жески попра́вше,/ ра́довахуся, пою́ще:// препе́тый отце́в Госпо́дь и Бог, благослове́н еси́.
Песнь 8
Ирмос: Нестерпи́мому огню́ соедини́вшеся,/ Богоче́стия предстоя́ще, ю́ноши,/ пла́менем же неврежде́ни,/ Боже́ственную песнь поя́ху:/ благослови́те, вся дела́ Госпо́дня, Го́спода// и превозноси́те во вся ве́ки.
Припев: Слава Господи, святому Воскресению Твоему. 			Канон воскресный:
Раздра́ся церко́вная све́тлость, / егда́ крест Твой водрузи́ся на ло́бнем, / и тварь преклоня́шеся стра́хом, воспева́ющи: / благослови́те вся дела́ Госпо́дня, Го́спода, / по́йте и превозноси́те Его́ во ве́ки.
Воскре́сл еси́ Христе́ из гро́ба, / и па́дшаго прельще́нием, дре́вом испра́вил еси́ Боже́ственною си́лою, зову́ща и глаго́люща: / благослови́те вся дела́ Госпо́дня, Го́спода, / по́йте и превозноси́те Его́ во ве́ки.
Припев: Пресвятая Богородице, спаси нас						Канон Богородице:
Чи́ны у́мныя, я́ко Ма́ти, превозшла́ еси́, / и близ Бо́га бы́вши: / благослови́м, Благослове́нная Де́во, рождество́ Твое́, / и превозно́сим во вся ве́ки.
Добро́ту есте́ственную, красне́йшу показа́ла еси́, облистава́ющую плоть Божества́. Благослови́м, Благослове́нная Де́во, рождество́ Твое́, и превозно́сим во вся ве́ки.
Припев: Святый пророче Божий Осиие, моли Бога о нас		Канон пророку Осии:
ПАЧЕ ПОСТИЖЕ́НИЯ ПРОРОКОМ ДАННАЯ ОТ БОЖЕСТВЕННАГО ДАРА/ ПРЕДЗНА́ТЕЛЬНОЕ ДЕ́ЙСТВО И БУДУЩИХ ЗНАНИЕ/ ПЕТИ ГОСПОДА И ПРЕВОЗНОША́ТИ ЕГО ВО ВЕКИ.

УСТА БОГОДОХНОВЕННАЯ СТЯЖА́В И ЯЗЫ́К БОГОГЛАГО́ЛИВ, ОСИ́Е,/ БОГОЧЕСТИЯ СВЕТ ПРОСВЕЩА́ЮЩЬ ПОЕ́ШИ:/ ПОЙТЕ ГОСПОДА И ПРЕВОЗНОСИТЕ ЕГО ВО ВЕКИ.

СЛОВЕСЫ́ И ДЕЯ́НЬМИ ПРОРО́ЧЕСТВУЯ,/ ОБЛИЧА́ЕШИ ЛЮДИ БЛУ́ДСТВОВАВШИЯ, ОБРА́ЗНО, ПРЕБОГАТЕ, НАУЧА́Я ПЕТИ:/ ПОЙТЕ ГОСПОДА И ПРЕВОЗНОСИ́ТЕ ЕГО ВО ВЕКИ.
Припев: Святый преподобномучениче Андрее, моли Бога о нас.Канон прмч Андрею Критскому:
СТРА́СТИ ПЛОТСКИ́Я, МУДРЕ, ПРЕДЪУМЕРТВИ́В ПОСТНИЧЕСКИМИ ПО́ДВИГИ,/ ПОСТРАДАЛ ЕСИ, КРЕПЧА́ЙШЕ,/ СПАСОВО ПОДО́БИЕ И ПРИСНОДЕВЫ, ПРЕПОДОБНЕ, И СВЯТЫХ ЧЕСТВОВА́ТЕЛЬНО ЛОБЫЗА́Я.

Я́РОСТНО НА ХРИСТА НЕИ́СТОВСТВУЮЩЕ,/ ЯКО ЗВЕ́РИЕ СВИРЕ́ПИИ, ВОЗЛОЖИ́ША, ОТЧЕ, УМЕРТВИ́ТИ ТЯ./ ТЕМ ВЛЕКУ́ЩЕ И БИЮ́ЩЕ, ВВЕРГО́ША В ПРОПАСТЬ,/ СВИДЕТЕЛЯ ИСТИНЫ ТЕБЕ ЯВСТВЕННО СОДЕ́ЛОВАЮЩЕ.

ЧУДЕСЫ́ ВЕРНЫЯ, ЯКО ВОДА́МИ, НАПАЯ́ЕШИ,/ И ОТГО́НИШИ,ВСЕБЛАЖЕННЕ, ЛУКА́ВСТВИЯ ДУ́ХИ,/ И ОЧИЩАЕШИ НЕДУ́ГИ,/ БЛАГОДАТЬ ВРАЧЕВАНИЙ СВЫШЕ ПРИЕ́М ОТ ХРИСТА БОГА НАШЕГО.
Хва́лим, благослови́м, покланя́емся Го́сподеви, пою́ще и превознося́ще во вся ве́ки.
Катавасия: О́троки благочести́выя в пе́щи/ Рождество́ Богоро́дичо спасло́ есть;/ тогда́ у́бо образу́емое,/ ны́не же де́йствуемое,/ вселе́нную всю воздвиза́ет пе́ти Тебе́:/ Го́спода по́йте, дела́,// и превозноси́те Его́ во вся ве́ки.
Песнь Пресвятой Богородицы: 
Величит душа Моя Господа / и возрадовася дух Мой о Бозе Спасе Моем
Честнейшую Херувим / и славнейшую без сравнения Серафим, / 
без истления Бога Слова рождшую, / сущую Богородицу, Тя величаем.
Яко призре на смирение рабы Своея, / се бо, от ныне ублажат Мя вси роди. 
Яко сотвори Мне величие Сильный, и свято имя Его, и милость Его в роды родов боящимся Его.
Сотвори державу мышцею Своею, / расточи гордыя мыслию сердца их. 
Низложи сильныя со престол, и вознесе смиренныя, алчущия исполни благ, и богатящияся отпусти тщи.
Восприят Израиля отрока Своего, / помянути милости, / якоже глагола ко отцем нашим, / Аврааму и семени его даже до века.
Песнь 9
Ирмос: Но́вое чу́до и Боголе́пное:/ деви́ческую бо дверь затворе́нную/ я́ве прохо́дит Госпо́дь,/ наг во вхо́де,/ и плотоно́сец яви́ся во исхо́де Бог,/ и пребыва́ет дверь затворе́на./ Сию́ неизрече́нно// я́ко Богома́терь, велича́ем.
Припев: Слава Господи, святому Воскресению Твоему. 			Канон воскресный:
Стра́шно есть зре́ти Тебе́, Творца́ / на дре́ве воздви́жена, Сло́ве Бо́жий, / пло́тски же стра́ждуща Бо́га за рабы́, / и во гро́бе бездыха́нна лежа́ща, / ме́ртвыя же из а́да разреши́вша: / те́мже Тя, Христе́, я́ко Всеси́льна, велича́ем.
Из тли сме́ртныя спасл еси́, Христе́, пра́отцы, / положе́н быв во гро́бе мертв, / и живо́т процве́л еси́, ме́ртвыя воскреси́в, / руководи́в естество́ челове́ческое ко све́ту, / и в Боже́ственное обле́к нетле́ние. / Те́мже исто́чника Тя све́та при́сно жива́го велича́ем.
Припев: Пресвятая Богородице, спаси нас						Канон Богородице:
Сы́тость Твои́х похва́л, Де́во, / благочести́вым ве́рным отню́д не быва́ет: / жела́нием бо жела́ние при́сно Боже́ственное, и Духо́вное прие́млюще, / я́ко Ма́терь Бо́жию, велича́ем.
Положи́л еси́ нам непосты́дную Моли́твенницу, / Тебе́ ро́ждшую, Христе́. / Тоя́ мольба́ми Ми́лостива подае́ши нам Ду́ха, Пода́теля бла́гости, / от Отца́ Тобо́ю происходя́ща.
Припев: Святый пророче Божий Осиие, моли Бога о нас		Канон пророку Осии:
ЧЕСТЬ, ЯКО ПРОРОК, ПРИЯ́Л ЕСИ, ОСИ́Е,/ ПРИЕ́М ВЕНЕЦ БЛАГОЛЕПИЯ ОТ БОГА, ВСЕБЛАЖЕННЕ.

ВСЕМ СВЕТОМ ОЗАРЯ́ЕМЬ ХРИСТОВЫМ ВСЕИЗРЯ́ДНЕ,/ ДАЖДЬ ТВОИМИ МОЛИТВАМИ СЕГО МИ́ЛОСТИВА ПОЮЩИМ ТЯ.

ХВАЛА́МИ С ЧИ́НМИ АНГЕЛЬСКИМИ, ОСИ́Е,/ ПРЕДСТОИ́ШИ, ВЛАДЫКУ ХВАЛЯ́,/ ПОЖИ́В ЖИТИЕ́ РАВНОАНГЕЛЬНОЕ.
Припев: Святый преподобномучениче Андрее, моли Бога о нас.Канон прмч Андрею Критскому:
СЕ, ОТЧЕ ПРЕПОДОБНЕ, ТЕЧЕ́НИЕ ТВОЕ СОВЕРШИВ,/ ПРАВОСЛАВНУЮ ВЕРУ СОБЛЮ́Л ЕСИ НЕПОРО́ЧНУ;/ ЕЯЖЕ РА́ДИ ПОСТРАДА́В ЗАКОННО,/ ВЕНЕ́Ц ЖЕ СУГУ́Б ПРИЯ́Л ЕСИ СВЫШЕ,/ ЯКО МУЧЕНИК НЕПОБЕДИ́М И ПОСТНИК НЕПОБО́РЕН.

ЯКО КРИН СЛАДКОВО́ННЫЙ И ЯКО ШИПО́К, ОТЧЕ,/ ПРОЦВЕЛ ЕСИ В ЦВЕ́ТНИЦЕ БОЖЕСТВЕННАГО ЯВЕ ПОЩЕ́НИЯ,/ И БЛАГОВО́НСТВУЕШИ, ЯКО КЕДР, МУЧЕНИЧЕСКИ ПРОСВЕЩЕН,/ АНДРЕЕ ВСЕХВАЛЬНЕ,/ МОНАШЕСТВУЮЩИХ УДОБРЕ́НИЕ.

ЗНА́МЕНЬМИ И ЧУДЕСЫ́ ЯВЕ УКРАШАЕМЬ,/ НЕВРЕДИ́М ЕСИ ВСЕМ НА ВИДЕНИЕ ЛЕЖА́, ВСЕБЛАЖЕННЕ АНДРЕЕ,/ И ДУ́ШИ ПРОСВЕЩАЯ ВЕРОЮ ТЕПЛОЮ ПРИХОДЯЩИХ ТЕБЕ,/ И ВСЕГДА БЛАЖА́ЩИХ ТЯ.

ДЕНЬ ПРА́ЗДНСТВЕН И ВЕСЕЛИЯ ИСПО́ЛНЕН,/ СВЯТУЮ ТВОЮ ПАМЯТЬ ТВОРЯ́ЩЕ ДНЕСЬ,/ ВЕРОЮ ВОПИЕМ ТЕБЕ, ОТЧЕ:/ К БОГУ СВЯТЫМИ ТВОИМИ МОЛИТВАМИ ВСЕХ НАС ИЗБАВИ ЖИТЕЙСКИХ ОБСТОЯ́НИЙ.
Катавасия: Всяк земноро́дный/ да взыгра́ется, Ду́хом просвеща́емь,/ да торжеству́ет же Безпло́тных умо́в естество́,/ почита́ющее свяще́нное торжество́ Богома́тере,/ и да вопие́т:/ ра́дуйся, Всеблаже́нная,// Богоро́дице, Чи́стая Присноде́во.

Малая ектения
Диакон: Свят Госпо́дь Бог наш.
Стих:  Я́ко свят Госпо́дь Бог наш.
Стих:  Над все́ми людьми́ Бог наш.
Экзапостиларий евангельский (по содержанию он связан с прочитанным евангельским чтением):
Заключенным Владыко дверем, яко вшел еси, / Апостолы исполнил еси Духа Пресвятаго, мирно дунув, / имже вязати же и решати грехи рекл еси: / и по осми днех Твоя ребра Фоме показал еси, и руце. / С нимже вопием: / Господь и Бог Ты еси.
Слава, светилен прмч Андрею: Андрея добропобе́дника похва́лим вси,/ Божественно празднующе честну́ю его память,/ яко да избавимся от неду́г;/ сей бо Спасова честна́я воображе́ния/ и святых всех всеблагоче́стно чествова́ти пропове́да./ Тем, венец на Небесех приемь,/ со Ангелы радуется.
И ныне, Богородичен: Го́ру Божию пресвятую,/ и светильник, и стамну, и трапе́зу, и мост,/ жезл же, и свещу́, и Божественный Престол,/ и дверь, и храм, и чертог воспои́м, Богомудрии, Чистую и Деву,/ из Нея́же Бог, воплоти́вся невра́щно и паче естества,/ обожи́ прия́тие неизрече́нным едине́нием.
СТИХИРЫ на хвалитех [воскресные, глас 3]:
ВСЯ́КОЕ ДЫХА́НИЕ ДА ХВА́ЛИТ ГО́СПОДА.
Хвали́те Го́спода с небе́с,/ хвали́те Его́ в вы́шних.// Тебе́ подоба́ет песнь Бо́гу. 
Хвали́те Его́ вси а́нгели Его́,/ хвали́те Его́ вся си́лы Его́.// Тебе́ подоба́ет песнь Бо́гу.
Сотвори́ти в них суд напи́сан:/ сла́ва сия́ бу́дет всем преподо́бным Его́.
Прииди́те вси язы́цы,/ уразуме́йте стра́шныя та́йны си́лу:/  Христо́с бо Спас наш, Е́же в нача́ле Сло́во,/ распя́тся нас ра́ди, и во́лею погребе́ся,/ и воскре́се из ме́ртвых, е́же спасти́ вся́ческая:// Тому́ поклони́мся.
Хвали́те Бо́га во святы́х Его́,/ хвали́те Его́ в утвержении силы Его.
Пове́даша вся чудеса́/ стра́жие Твои́, Го́споди,/ но собо́р суеты́ испо́лни мздо́ю десни́цу их,/ скры́ти мня́ше воскресе́ние Твое́,// е́же мир сла́вит: поми́луй нас.
Хвали́те Его́ на си́лах Его́,/ хвали́те Его́ по мно́жеству вели́чествия Его́.
Ра́дости вся испо́лнишася/ воскресе́ния иску́с прии́мша:/ Мари́я бо Магдали́на ко гро́бу прии́де,/ обре́те а́нгела на ка́мени седя́ща,/ ри́зами блиста́ющася и глаго́люща:/ что и́щете жива́го с ме́ртвыми?/ Несть зде, но воста́, я́коже рече́,// предваря́я вы в Галиле́и.
 Хвали́те Его́ во гла́се тру́бнем,/ хвали́те Его́ во псалти́ри и гу́слех. 
ВО СВЕ́ТЕ ТВОЕ́М, ВЛАДЫ́КО, / У́ЗРИМ СВЕТ, ЧЕЛОВЕКОЛЮ́БЧЕ: / ВОСКРЕ́СЛ БО ЕСИ́ ИЗ МЕ́РТВЫХ, / СПАСЕ́НИЕ РО́ДУ ЧЕЛОВЕ́ЧЕСКОМУ ДА́РУЯ: / ДА ТЯ ВСЯ ТВАРЬ СЛАВОСЛО́ВИТ ЕДИ́НАГО БЕЗГРЕ́ШНАГО, // ПОМИ́ЛУЙ НАС.
Хвали́те Его́ в тимпане и лице,/ хвалите Его во струнах и органе. 
ПЕСНЬ У́ТРЕННЮЮ МИРОНО́СИЦЫ ЖЕНЫ́ / СО СЛЕЗА́МИ ПРИНОША́ХУ ТЕБЕ́, ГО́СПОДИ, / БЛАГОУХА́НИЯ БО АРОМА́ТЫ ИМУ́ЩА, / ГРО́БА ТВОЕГО́ ДОСТИГО́ША, / ПРЕЧИ́СТОЕ ТЕ́ЛО ТВОЕ́ ПОМА́ЗАТИ ТЩА́ЩАСЯ. / А́НГЕЛ СЕДЯ́Й НА КА́МЕНИ ТЕМ БЛАГОВЕСТИ́: / ЧТО И́ЩЕТЕ ЖИВА́ГО С МЕ́РТВЫМИ; / СМЕРТЬ БО ПОПРА́В ВОСКРЕ́СЕ Я́КО БОГ, // ПОДАЯ́ ВСЕМ ВЕ́ЛИЮ МИ́ЛОСТЬ.
Хвали́те Его́ в кимвалех доброгласных, хвалите Его в кимвалех восклицания,/ Всякое дыхание да хвалит Господа.
Блиста́яся а́нгел на гро́бе Твое́м животво́рнем,/ мироно́сицам глаго́лаше:/ истощи́в гро́бы Изба́витель, плени́ а́да,/ и воскре́се тридне́вен,// я́ко Еди́н Бог и Всеси́лен.
Воскресни́ Го́споди Бо́же мой, да вознесе́тся рука́ Твоя́,/ не забу́ди убо́гих Твои́х до конца́.
Во гро́бе Тя иска́ше,/ прише́дши во еди́ну от суббо́т Мари́я Магдали́на,/ не обре́тши же рыда́ше с пла́чем вопию́щи:/ увы́ мне, Спа́се мой!/ Укра́ден был еси́, всех Ца́рю./ Супру́г же живоно́сных а́нгел внутрь гро́ба вопия́ше:/ что пла́чеши о же́но;/ пла́чу, глаго́лет, я́ко взя́ша Го́спода моего́ от гро́ба,/ и не вем, где положи́ша Его́./ Сия́ же обра́щшися вспять,/ я́ко ви́де Тя, а́бие возопи́:// Госпо́дь мой и Бог мой, сла́ва Тебе́.
Испове́мся Тебе́ Го́споди всем се́рдцем мои́м,/ пове́м вся чудеса́ Твоя́.
Евре́и затвори́ша во гро́бе Живо́т,/ разбо́йник же отве́рзе язы́ком наслажде́ние,/ зовы́й и глаго́ля:/ И́же со мно́ю мене́ ра́ди распны́йся:/ сообе́си ми ся на дре́ве,/ и яви́ся мне на престо́ле со Отце́м седя́:/ Той бо есть Христо́с Бог наш,// име́яй ве́лию ми́лость.
Сла́ва Отцу́ и Сы́ну и Свято́му Ду́ху.		[СТИХИРА ЕВА́НГЕЛЬСКАЯ ДЕВЯ́ТАЯ, ГЛАС 5]:
Я́ко в после́дняя ле́та,/ су́щу по́зде от суббо́т,/ предста́л еси́ друго́м Христе́,/ и чудесе́м чу́до известву́еши,/ заключе́ным вхо́дом две́рным,/ е́же из ме́ртвых Твое́ воскресе́ние./ Но испо́лнил еси́ ра́дости ученики́,/ и Ду́ха Свята́го препода́л еси́ им,/ и власть по́дал еси́ оставле́ния грехо́в/ и Фомы́ не оста́вил еси́ в неве́рствия погружа́тися бу́ри./ Те́мже пода́ждь и нам ра́зум и́стинный и оставле́ние прегреше́ний,// благоутро́бне Го́споди.
И ны́не, и при́сно, и во ве́ки веко́в. Ами́нь. 			[ГЛАС 2]:
Преблагослове́нна еси́, Богоро́дице Де́во,/ Вопло́щшим бо ся из Тебе́ ад плени́ся,/ Ада́м воззва́ся,/ кля́тва потреби́ся,/ Е́ва свободи́ся,/ сме́рть умертви́ся, и мы ожи́хом./ Тем воспева́юще вопие́м:/ благослове́н Христо́с Бог,// благоволи́вый та́ко, сла́ва Тебе́.
СЛАВА ТЕБЕ, ПОКАЗАВШЕМУ НАМ СВЕТ! – поется великое славословие…
СЛА́ВА В ВЫ́ШНИХ БО́ГУ, И НА ЗЕМЛИ́ МИР, В ЧЕЛОВЕ́ЦЕХ БЛАГОВОЛЕ́НИЕ./
ХВА́ЛИМ ТЯ, БЛАГОСЛОВИ́М ТЯ, КЛА́НЯЕМ ТИ СЯ, СЛАВОСЛО́ВИМ ТЯ, БЛАГОДАРИ́М ТЯ ВЕЛИ́КИЯ РА́ДИ СЛА́ВЫ ТВОЕЯ́./
ГО́СПОДИ, ЦАРЮ́ НЕБЕ́СНЫЙ, БОЖЕ, О́ТЧЕ ВСЕДЕРЖИ́ТЕЛЮ,/ ГО́СПОДИ СЫ́НЕ ЕДИНОРО́ДНЫЙ, ИИСУ́СЕ ХРИСТЕ́, И СВЯТЫ́Й ДУ́ШЕ./ 
ГО́СПОДИ БО́ЖЕ, А́ГНЧЕ БО́ЖИЙ, СЫ́НЕ ОТЕ́ЧЬ,/ ВЗЕ́МЛЯЙ ГРЕХ МИ́РА, ПОМИ́ЛУЙ НАС./ ВЗЕ́МЛЯЙ ГРЕХИ́ МИ́РА, ПРИИМИ́ МОЛИ́ТВУ НА́ШУ./
СЕДЯ́Й ОДЕСНУ́Ю ОТЦА́, ПОМИ́ЛУЙ НАС./ Я́КО ТЫ ЕСИ́ ЕДИ́Н СВЯТ;/ ТЫ ЕСИ́ ЕДИ́Н ГОСПО́ДЬ, ИИСУ́С ХРИСТО́С, В СЛА́ВУ БО́ГА ОТЦА́, АМИ́НЬ./ 
НА ВСЯК ДЕНЬ БЛАГОСЛОВЛЮ́ ТЯ И ВОСХВАЛЮ́ И́МЯ ТВОЕ́ ВО ВЕ́КИ, И В ВЕК ВЕ́КА./
СПОДО́БИ, ГО́СПОДИ, В ДЕНЬ СЕЙ БЕЗ ГРЕХА́ СОХРАНИ́ТИСЯ НАМ./ БЛАГОСЛОВЕ́Н ЕСИ́, ГО́СПОДИ БО́ЖЕ ОТЕ́Ц НА́ШИХ,/ И ХВА́ЛЬНО И ПРОСЛА́ВЛЕНО И́МЯ ТВОЕ́ ВО ВЕ́КИ, АМИ́НЬ./ 
БУ́ДИ, ГО́СПОДИ, МИ́ЛОСТЬ ТВОЯ́ НА НАС, Я́КОЖЕ УПОВА́ХОМ НА ТЯ./
БЛАГОСЛОВЕ́Н ЕСИ́, ГО́СПОДИ, НАУЧИ́ МЯ ОПРАВДА́НИЕМ ТВОИ́М. (трижды)
ГО́СПОДИ, ПРИБЕ́ЖИЩЕ БЫЛ ЕСИ́ НАМ В РОД И РОД./ АЗ РЕХ: ГО́СПОДИ, ПОМИ́ЛУЙ МЯ, ИСЦЕЛИ́ ДУ́ШУ МОЮ́, Я́КО СОГРЕШИ́Х ТЕБЕ́./
ГО́СПОДИ, К ТЕБЕ́ ПРИБЕГО́Х, НАУЧИ́ МЯ ТВОРИ́ТИ ВО́ЛЮ ТВОЮ́, Я́КО ТЫ ЕСИ́ БОГ МОЙ,/ Я́КО У ТЕБЕ́ ИСТО́ЧНИК ЖИВОТА́, ВО СВЕ́ТЕ ТВОЕ́М У́ЗРИМ СВЕТ. ПРОБА́ВИ МИ́ЛОСТЬ ТВОЮ́ ВЕ́ДУЩИМ ТЯ.
СВЯТЫ́Й БО́ЖЕ, СВЯТЫ́Й КРЕ́ПКИЙ, СВЯТЫ́Й БЕЗСМЕ́РТНЫЙ, ПОМИ́ЛУЙ НАС. (Трижды)
СЛА́ВА ОТЦУ́ И СЫ́НУ И СВЯТО́МУ ДУ́ХУ, И НЫ́НЕ И ПРИ́СНО И ВО ВЕ́КИ ВЕКО́В, АМИ́НЬ.
СВЯТЫ́Й БЕЗСМЕ́РТНЫЙ, ПОМИ́ЛУЙ НАС.
СВЯТЫ́Й БО́ЖЕ, СВЯТЫ́Й КРЕ́ПКИЙ, СВЯТЫ́Й БЕЗСМЕ́РТНЫЙ, ПОМИ́ЛУЙ НАС.
Тропа́рь воскре́сный:
Днесь спасе́ние ми́ру бысть, / пое́м Воскре́сшему из гро́ба, / и Нача́льнику жи́зни на́шея: / разруши́в бо сме́ртию смерть, / побе́ду даде́ нам и ве́лию ми́лость.

